
sþ. 192. Tillaga til þingsályktunar r97. mál]
um fullnaðarpróf í tæknifræði o. fl.

F'lm.: Gísli Guðmundsson, Ingvar Gíslason, Einar Ágústsson.

Alþingi ályktar að fela ríkisstjórninni að hefja svo fljótt sem unnt er nauð-
synlegan undirbúning til þess, að hægt verði að láta fara fram fullnaðarpróf í tækni-
fræði við Tækniskóla íslands, enda sé að því stefnt, að slík próf geti hafizt í Reykja-
vik eigi síðar en vorið 1970 og á Akureyri eigi síðar en vorið 1972, sbr. lög nr. 25 1963
og 5-6. gr. laga nr. 44 1963. Jafnframt verði í tækniskólum gefinn kostur á styttra
sérnámi til að mennta. aðstoðarfólk sérfræðinga,



Greinargerð.

Í 6. gr. laga nr. 44 frá 1963 segir svo, að sá eigi rétt á að fá ráðherraleyfi til að
kalla sig tæknifræðing (ingeniör), sem lokið hafi "fullnaðarprófi í tæknifræði frá
teknískum æðri skóla, sem Tæknifræðingafélag Íslands viðurkennir sem fullgildan
skóla í þeirri grein."

Með lögum nr. 25 1963 var ríkisstjórninni heimilað að stofna Tækniskóla Íslands
í Reykjavík og greiða kostnað við hann úr ríkissjóði ásamt undirbúningsdeild við
skólann í Reykjavík og á Akureyri. Í sömu lögum var jafnframt heimilað að "starf-
rækja aðrar bekkjar- og skóladeildir tækniskólans á Akureyri, enda sé að því stefnt,
að þar rísi sjálfstæður tækniskóli."

Samkvæmt þessum lögum tók tækniskóli með undirbúningsdeild til starfa í
Reykjavík haustið 1964 og undirbúningsdeild á Akureyri. Hinn íslenzki tækniskóli
er nú tveggja vetra skóli auk undirbúningsdeildanna í Reykjavík og á Akureyri,
en þeir, sem staðizt hafa próf undirbúningsdeildar á Akureyri, eiga enn ekki kost
framhaldskennslu þar. Þeir, sem lokið hafa tækninámi því, sem völ er á í Reykja-
vík, og staðizt próf þaðan, fá aðgang að síðara hluta tæknináms í Danmörku eða
Noregi og geta lokið fullnaðarprófi eftir tveggja vetra nám þar. Nám íslenzkra
tæknifræðinga tekur því 4 vetur, 2 á íslandi og 2 erlendis, auk undirbúnings-
deildarinnar. Síðan skólinn tók til starfa, hafa um 40 nemendur lokið fyrrihluta-
prófinu hér, og munu margir þeirra hafa farið utan til framhaldsnáms. Þeir, sem í
skólann koma, munu flestir hafa próf í iðngrein. Sé svo ekki, munu inntökuskil-
yrði vera gagnfræðamenntun og tveggja ára verkleg þjálfun við iðnaðarstörf.

Með flutningi þessarar tillögu er til þess ætl azt, að gerð verði gangskör að því
að koma upp, svo fljótt sem unnt er, síðari hluta kennslu í tæknifræði hér á landi,
þ. e. a. s. þeim sérgreinum hennar, sem tiltækilegt þykir að kenna hér undir fulln-
aðarpróf, og að stofna tækniskóla á Akureyri, eins og gert var ráð fyrir, þegar
lögin voru sett. Til þess þarf mikinn undirbúning, sem tekur tíma, og skiptir þar
mestu að sjá skólanum fyrir nægum og viðhlítandi kennslukröftum og húsnæði.
Í tillögunni er gert ráð fyrir, að undirbúningur verði við það miðaður, að hægt
verði að ljúka fullnaðarprófum í einhverjum sérgreinum tæknifræðinnar eigi síðar
en vorið 1970 í Reykjavík og 1972 á Akureyri. Jafnframt er gert ráð fyrir, að nem-
endum verði gefinn kostur á styttra námi í sérdeildum við tækniskólana. og er sú
starfsemi raunar þegar hafin. Slíkt sérnám miðar að þvi að útskrifa aðstoðarfólk
fyrir sérfræðinga á ýmsum sviðum, t. d. lækna, verkfræðinga og tæknifræðinga.
Þeir, sem slíku námi ljúka, eru nú nefndir tæknar, sem er nýyrði.

Sumarið 1965 voru tveir sérfróðir menn sendir utan til að kynna sér starfsemi
tækniskóla erlendis, húsakost þeirra, kennslutæki, námsefni og prófkröfur. Fóru
þeir til Danmerkur, Noregs og Vestur-Þýzkalands þessara erinda, heimsóttu marga
tækniskóla í þessum löndum og áttu tal við forstöðumenn þeirra og kennara. í
skýrslu um för sína sögðu þeir það vera samdóma álit hinna erlendu tækniskóla-
manna, er þeir höfðu rætt við um þau efni, að tímabært ætti að vera að koma upp
fullkomnum tækniskóla á Íslandi og að verulegt gagn yrði íslenzkum utvinnveg-
um þá fyrst unnið á þessu sviði, er tekin væri upp kennsla sú í síðari hluta, sem
nú vantar. Dr. Alexander King, forstöðumaður vísindadeildar OECD, sem spurður
var ráða um þessi efni fyrir nokkrum árum (sjá Alþt. A. 1962, þskj. 449), taldi rétt,
að menntun tæknifræðinga "færi fram í landinu sjálfu". En þeir, sem skyn bera á
þessi mál hér á landi, virðast yfirleitt sammála um, að nauðsyn beri til að fjölga
hér mjög tæknifræðingum og þá ekki sízt með tilliti til vaxandi iðnaðar á komandi
tímum, svo og sérmenntuðu aðstoðarfólki sérfræðinga.

Hér á landi munu nú vera starfandi ca. 300 verkfræðingar og ca. 150 tækni-
fræðingar. Þegar þessi mál voru til meðferðar á Alþingi veturinn 1962-63, var
upplýst, að annars staðar á Norðurlöndum væri tala verkfræðinga þá um 2 af hverrí
þúsund íbúa og tala tæknifræðinga 4 af hverri þúsund. Samkvæmt þessu ætti hér



á landi að vera þörf á nál. 800 tæknifræðingum í stað 150, sem nú eru hér. Jafn-
framt var upplýst 1962,að i Noregi væri þá áætlað, að tala tælmifræðinganna þar
þyrfti að vera komin upp í 7%0 af íbúatölunni árið 1970 vegna vaxandi hraða í
iðnþróun þess lands. En hvað sem þessum tölum líður og þó að tækniþróun sé að
líkindum hægari hér en í Noregi, eru þær upplýsingar, sem hér er um að ræða, eigi
að síður athyglisverðar.


